
లతకూనలు నటింప లయమీఱ భరతు

లుల్లాసమునఁ దాళ ముగ్గళింపంగ

చల్లతెమ్మెరతావిఁ జల్లుచుఁ బొదఁలె

వలరాజుకైదువుల్ వాఁడి మీఱుటను

చెలరేగి విరహుల చికాకుపఱుప

నలి గుణధ్వని సేయు నార్భటు లెపుడు 1620

నలరుతోఁటల విననయ్యె నయ్యెడను

మాధవోత్సవలీల మరుగుటనట్టి

మాధవుం డవ్వేళ మగువ కైసేయ

కుసుమాపచయమునకును కాంక్షఁజెంది

విసువక నొకతోఁట విహరించు తఱిని



మాధవ మాతంగీ సమాగమము.



ఆ విరిదోఁటలో నలరు చెంగల్వ

బావుల తావులు పరిఢవిల్లంగఁ

జెలఁగు కాసారంబు చెంగట నొక్క

అలివేణి మాతంగి యార్తవస్నాన

మొనరించి రుచిరనీలోత్పలలక్ష్మి 
1630

వనితయై కొలను వెల్వడి నిల్చుపగిది

నిలిచి తుమ్మెదగుంపు నెమ్మేని తావి

కలరి వెంబడి వచ్చునటుల పెన్నెరుల

కీలుగంటు రహింప కెంపుదీపించు

దాళింబవిరిచాయ దగు చంద్రకావి

వలిపెంబు ధరియించి పవలుదచన్దోయి

జిలుగుమేల్ రవికఁ గైసేసి గుత్తముగ

వెలిచి పుత్తళినగల్ వెలయంగఁ బెట్టి

